
ᐱᒋᐊᕐᓂᖓ
ᐃᓄᐃᑦ ᐅᑭᐅᒐᓴᒡᔪᐊᕐᓄᑦ ᑲᒥᖕᓂᒃ ᐊᑐᖃᑦᑕᖅᓯᒪᓕᖅᑐᑦ. 
ᐅᑭᐅᒃᑯᑦ ᐃᓯᒃᑲᑦᑎᓐᓄᑦ ᐅᖅᑰᔾᔪᑎᒋᕙᒃᑕᕗᑦ ᐸᓂᖅᓯᒪᔾᔪᑎᒋᕙᒃᖢᑎᒍᓪᓗ. ᑲᒦᑦ 
ᐅᕿᖦᖢᑎᒃ, ᐃᒻᒪᒃᑕᙱᖦᖢᑎᒃ, ᐊᖑᓇᓱᒍᑎᒋᓪᓗᒋᑦ, ᐱᐅᔪᒻᒪᕆᐅᓪᓗᑎᒃ. 

ᑲᒦᑦ ᓴᓇᔭᐅᓯᒪᕙᒃᐳᑦ ᕿᓯᖕᓄᑦ ᐊᒥᕐᓄᓪᓘᓐᓃᑦ. ᐆᒃᑑᑏᑦ ᐊᔾᔨᒌᒃᐸᙱᑦᑐᑦ ᐃᓚᒌᓂ 
ᓄᓇᓕᖕᓂᓗ.

ᐅᓇ ᐅᖃᓕᒫᒐᖅ ᓇᓗᓇᐃᖅᓯᓂᐊᖅᑐᖅ ᖃᓄᖅ ᑲᒻᒥᐅᕈᓐᓇᕐᒪᖔᖅᐱᑦ. ᐊᒥᓱᓂᒃ 
ᐊᔾᔨᒌᙱᑦᑐᓂᒃ ᑲᒻᒥᐅᕐᓂᖅᑕᖃᐅᕐᒪᑦ ᐅᓇ ᐅᖃᓕᒫᒐᖅ ᐃᓕᓐᓂᐊᕈᑕᐅᓂᐊᖅᑐᖅ 
ᐃᓚᖓᓐᓂᒃ.

ᐅᓪᓗᒥ, ᑲᒦᑦ ᐊᓕᖅᓯᖃᖅᐸᒃᑐᑦ ᑕᖅᓯᖅᓱᑦᑎᐊᖅᓯᒪᔪᐊᓗᖕᓂᒃ ᐱᓂᕋᕐᓂᒡᓗ. ᐅᓇ 
ᐅᖃᓕᒫᒐᓕᐊᖅ ᐊᓕᖅᓯᓕᐅᕐᓂᕐᒥᒃ ᐱᓂᕋᓕᐅᕐᓂᕐᒥᒡᓗ ᐅᖃᐅᓯᖃᔾᔮᙱᑦᑐᖅ. 
ᑲᒥᓕᐅᕐᓂᕐᒥᒃ ᖃᐅᔨᓯᒪᓕᕈᕕᑦ, ᐃᓕᓐᓂᐊᖅᐸᓪᓕᐊᔪᓐᓇᖅᓯᓂᐊᖅᐳᑎᑦ 
ᐊᓕᖅᓯᓕᐅᕐᓂᐅᑉ ᑭᓱᑯᑦᑎᖏᓐᓂᒃ ᐱᓂᕋᓕᐅᕐᓂᐅᓪᓗ.

ᐃᖅᑲᐅᒪᓗᑎᑦ: ᓄᑖᕐᒥᒃ ᐃᓕᓐᓂᐊᕐᓂᐊᕐᓗᓂ ᐱᐅᓂᖅᐸᐅᕗᖅ ᖃᐅᔨᒪᑦᑎᐊᖅᑐᒥᒃ 
ᓴᓇᔪᒥᒃ ᑕᐅᑐᒡᓗᓂ. ᐊᔪᕐᓇᙱᑉᐸᑦ ᑲᒻᒥᐅᖅᑐᒥᒃ ᑕᐅᑐᒡᓗᑎᒃ ᐊᐱᖅᓱᖅᐸᒡᓗᑎᓪᓗ. 
ᐊᑯᓂᐅᙱᑦᑐᖅ ᑲᒻᒥᐅᕈᓐᓇᖅᓯᓂᐊᖅᑐᑎᑦ ᐃᒻᒥᒧᑦ ᑐᓐᓂᖅᑯᑎᒃᓴᕐᓂᒡᓘᓐᓃᑦ!

ᐊᑐᕆᐊᓖᑦ
ᐅᑯᐊ ᐊᑐᕆᐊᖃᕐᓂᐊᖅᑕᑎᑦ ᑲᒻᒥᐅᕐᓂᐊᓕᕈᕕᑦ: 

     •    ᑲᒦᖕᓄᑦ ᐆᒃᑑᑎᑦ
     •    ᕿᓯᑦ ᐊᒥᕐᓘᓐᓃᑦ, ᒥᖅᑯᖃᕋᓗᐊᖅᐸᑕᓘᓐᓃᑦ ᑲᓈᒃᓴᖏᑦ 
     •    ᐊᑐᖓᒃᓴᑦ ᐅᒡᔪᒐᔭᐅᓗᓂ
     •    ᖃᓕᐹᒃᓴᖅ
     •    ᓄᕕᖅᓵᒃᓴᖅ ᐅᖏᕈᑎᒃᓴᖅ
     •    ᐃᕙᓗ: ᐃᕙᓗᓪᓚᑦᑖᑦ ᐱᐅᓂᖅᐹᑦ  
     ᐅᕝᕙᓘᓐᓃᑦ ᐃᕙᓗᙳᐊᑦ
     •    ᐅᖅᓱᖅ
     •    ᐅᐊᓴᐅᑦ
     •    ᑕᕆᐅᕐᒥᑦ ᐃᒪᖅ 

6



ᐱᒻᒪᕆᐅᔪᖅ

ᓇᑭᑐᐃᓐᓇᖅ 
ᐆᒃᑑᑎᒃᓴᖅᑖᕈᕕᑦ, ᐃᓕᖕᓄᑦ 
ᓈᒻᒪᒃᑲᓗᐊᕐᒪᖔᑦ 
ᖃᐅᔨᒋᐊᕐᓗᑎᑦ 
ᐊᒻᒪᓗ ᖃᓄᖅ ᑲᒦᒃ 
ᐊᑐᖃᑦᑕᕐᓂᐊᕐᒪᖔᖅᐱᒋᒃ.  
ᑲᒦᒃᑭᒃ ᓈᒻᒪᖕᓂᐊᖅᑑᒃ 
ᐊᓕᖅᓯᒃᓯᒪᓗᑎᑦ 
ᐱᓂᕋᖅᓯᒪᓗᑎᓪᓗ, 
ᐆᒃᑑᑎᑖᕆᐊᖃᕐᓂᐊᖅᑐᑎᑦ 
ᐊᖏᓂᖅᓵᖕᓂᒃ. 
ᓲᕐᓗ ᐆᒃᑑᑎᒥ 7-ᓂᒃ 
ᐊᖏᓂᓖᖕᓂᒃ ᑲᒻᒥᔪᒪᒍᕕᑦ, 
ᐆᒃᑑᑎᖃᕆᐊᖃᖅᑐᑎᑦ 
8-ᓂᒃ ᐊᖏᓂᓖᖕᓂᒃ 
ᐊᓕᖅᓯᒃᓯᒪᓗᑎᑦ 
ᐱᓂᕋᖅᓯᒪᓗᑎᓪᓗ 
ᓈᒻᒪᖕᓂᐊᕐᒪᑎᒃ. 

     •    ᑕᓯᐅᒃᑎᕈᒃ: ᐊᑐᖅᑕᐅᕙᒃᑐᖅ ᕿᓯᖕᓂᒃ ᑕᓯᐅᒃᑎᕆᓗᓂ
     •    ᑎᑦᑕᓖᔾᔪᑎ: ᖃᑦᑕᐅᔭᕋᓛᕐᒥᑦ ᓴᓇᔭᐅᓯᒪᔪᖅ ᑎᑎᖅᓯᔾᔪᑎ ᒥᖅᓱᕐᕕᒋᓂᐊᖅᑕᕐᓂᒃ
     •    ᑭᔾᔭᐅᑏᒃ 
     •    ᐅᓗᕋᓛᖅ
     •    7-ᓂᒃ ᐊᖏᓂᓖᑦ ᖁᐊᒡᔪᓖᑦ ᒥᖅᑯᑏᑦ 
     •    ᑎᑭᖅ
     •    ᑕᓯᖅᑯᑦ: ᐊᑐᖓᖏᖕᓄᑦ ᑕᓯᓯᕆᔾᔪᑦ ᐊᑐᙱᐊᓂᒃᓯᒪᓕᖅᑎᓪᓗᒍ

ᐃᖅᑲᓇᐃᖅᓯᑦᑎᐊᕈᑎᒃᓴᑦ

ᐅᖃᓕᒫᒐᕐᒥᒃ ᒪᓕᒋᐊᓖᑦ ᒪᓕᓕᕈᕕᒋᑦ ᐅᑯᐊ ᐃᓱᒪᒋᓗᒋᑦ. ᐱᐅᔪᐊᓘᖕᓂᒃ 
ᑲᒻᒥᐅᕈᑎᒋᓂᐊᖅᑕᑎᑦ.

     •    ᑐᐊᕕᙱᓪᓗᑎᑦ! ᑕᒪᐃᓐᓂᒃ ᐱᔭᕆᐊᖃᖅᑕᕐᓂᒃ ᑐᐊᕕᙱᓪᓗᑎᑦ.
     •    ᐊᐱᕆᖃᑦᑕᕐᓗᑎᑦ ᑲᒻᒥᔪᓐᓇᑦᑎᐊᖅᑐᓂᒃ, ᐅᖃᖅᑕᖏᓪᓗ ᒪᓕᒃᐸᒡᓗᒋᑦ.  
	 ᐃᖅᑲᐅᒪᓗᑎᑦ ᐃᑲᔪᕈᒪᑐᐃᓐᓇᕐᒪᑕ; ᐋᖅᑭᒋᐊᖅᓯᔾᔪᑎᒋᕙᒃᑕᖏᑦ  
	 ᑕᒻᒪᕈᕕᑦ ᐅᖃᐅᓯᕆᔭᖏᓪᓗ ᐃᓕᖕᓂᒃ ᐋᓐᓂᖅᓯᓇᓱᒍᑕᐅᙱᑦᑐᑦ.
     •    ᐆᒃᑐᓯᒋᐊᙱᓐᓂᕐᓂ, 
	 ᖃᐅᔨᒋᐊᑦᑎᐊᖅᑳᕐᓗᑎᑦ ᕿᓯᐅᑎᑖᑎᑦ 		
	 ᐱᐅᑦᑎᐊᕋᓗᐊᕐᒪᖔᑕ ᐆᒃᑑᑎᖕᓄᓪᓗ 		
	 ᓈᒻᒪᑦᑎᐊᕐᓂᐊᕋᓗᐊᕐᒪᖔᑕ. 
     •    ᒥᖅᓱᓯᒋᐊᙱᓐᓂᕐᓂ, ᖁᓕᒃᓴᖓ  
	 ᓴᓇᔪᒪᔭᕐᓂᒃ ᐱᐅᓴᐅᑎᒃᓴᓂᒃ  
	 ᐋᖅᑭᒃᐸᒌᕐᓗᒋᑦ. ᐃᓚᖏᑦ  
	 ᐱᕈᖅᓯᐊᙳᐊᓂᒃ, ᐅᓪᓗᕆᐊᙳᐊᕐᓂᒃ  
	 ᓴᖑᐃᐱᓗᖕᓂᒡᓗ ᓴᓇᓯᒪᕙᒃᑐᑦ. 
     •    ᐃᕙᓗᖓ ᓱᑲᓗᐊᙱᓪᓗᒍ  
	 ᐊᑐᙱᓕᕈᕕᐅᒃ. ᓱᑲᓗᐊᖅᖢᒋᑦ  
	 ᐊᑐᖓᖓᓂᒃ ᓱᕋᒃᓯᔾᔪᑕᐅᔪᓐᓇᕐᒪᑦ,  
	 ᓱᕋᒃᑐᑦ ᑕᐃᔭᐅᔪᑦ ᓯᒃᑲᕐᓂᕐᒥᒃ.

ᐊᑯᓂᐅᙱᑦᑐᖅ ᑲᒻᒥᔪᓐᓇᖅᓯᓂᐊᖅᑐᑎᑦ 
ᐱᐅᔪᐊᓗᖕᓂᒃ ᐃᓕᖕᓄᑦ ᑭᒃᑯᑐᐃᓐᓇᕐᓄᓪᓗ 
ᓇᒡᓕᒋᔭᕐᓄᑦ! 

1. ᓂᕈᐊᕐᓗᑎᑦ ᕿᓯᖕᒥᒃ ᑲᓈᒃᓴᖏᖕᓂᒃ  
  ᕿᔅᓯᕆᓕᕐᓗᒍᓗ 

ᒥᖅᑯᓖᖕᓂᒃ ᑲᒻᒥᓂᐊᕈᕕᑦ, ᐃᓄᖕᓄᑦ ᐸᓂᖅᑎᓯᒪᔪᑦ ᐱᐅᓂᖅᐸᐅᔪᑦ 
(ᓂᐅᕕᒐᐅᙱᑦᑐᑦ ᕿᑐᓕᓴᖅᑕᐅᓯᒪᙱᑦᑐᓪᓗ). ᒥᖅᑯᖏᑦ ᐊᒥᐊᖅᓯᒪᔪᑦ 
ᐊᑐᖅᑕᐅᔪᓐᓇᕐᒥᔪᑦ ᐊᑐᖅᑕᐅᔭᕆᐊᖃᖅᐸᑕ. ᐊᔾᔨᒌᙱᑦᑐᓂᒃ ᑕᖅᓯᖅᓱᐃᓂᐊᕐᓗᑎᑦ 
ᑐᒃᑑᑉ ᐊᒥᖏᑦ ᕿᓰᓪᓗ ᐊᑐᕈᓐᓇᖅᑕᑎᑦ.

ᓂᕈᐊᖅᓯᒪᓕᕈᕕᑦ ᕿᓯᖕᒥᒃ (ᕿᓰᖕᓂᒡᓘᓐᓃᑦ), ᓂᕕᙵᕐᓗᒍ ᐸᓂᖅᓯᐊᕆᓗᒍ 
ᐅᓪᓗᓕᒫᖅ ᖃᐅᔾᔪᑎᓗᒍᓘᓐᓃᑦ. ᐅᐊᓴᕐᓗᒍ ᐅᐊᓴᐅᑎᓕᖕᒧᑦ ᓂᕕᙵᒃᑲᓐᓂᕐᓗᒍ 
ᐸᓂᖅᓯᒃᑲᓐᓂᕐᓗᒍ. ᐸᓂᖅᐸᑦ, ᑐᑭᕐᓗᒍ ᕿᑐᒻᒪᒃᓴᕐᓗᒍ. ᑭᖑᓪᓕᖅᐹᕐᒥ ᑕᓯᓯᕐᓗᒍ 
ᐃᒧᓪᓗᖅᐸᖕᓂᐊᙱᒻᒪᑦ ᒪᓴᒃᑳᖓᑦ. ᑕᓯᐅᒃᑎᕈᑦ ᐊᑐᕐᓗᒍ ᒪᒥᖓᒍᑦ (ᐃᓗᐊᒍᑦ, 
ᒥᖅᑯᖃᙱᓐᓂᖓᒍᑦ) ᑕᓯᓯᕐᓗᒍ. ᑕᓯᓯᓕᕈᖕᓂ ᑐᑭᒧᑦ ᑕᓯᓯᖅᑳᕐᓗ ᑭᖑᓪᓕᕐᒥ ᓴᓂᒧᑦ 
ᑕᓯᓯᓕᕐᓗᒍ.

ᐱᒻᒪᕆᐅᔪᖅ

ᓯᖏᕐᓂᒃᓴᖓᓄᑦ, 
ᐊᑐᙱᕐᕕᒋᓂᐊᖅᑕᖓᓄᑦ, 
ᓇᓗᐊᕐᒥᒃ ᒫᒃᑕᓕᖕᒥᒡᓘᓐᓃᑦ 
(ᐃᖃᖅᑏᖕᓂᒡᓘᓐᓃᑦ)  
ᕿᓯᖕᒥᒃ 
ᐊᑐᕆᐊᖃᕐᓂᐊᖅᑐᑎᑦ 
ᒥᖅᓱᕐᕕᒋᓂᐊᖅᑕᕐᓂᒃ. 
ᕿᓯᖓ ᓵᓗᐊᙱᓪᓗᓂ. 
ᓵᓗᐊᖅᐸᑦ ᓯᒡᒋᔭᓐᓂᐊᖅᑐᖅ. 
ᐊᑐᙱᕐᕕᖓᓂᒡᓗ 
ᓯᒡᒋᓯᒪᔪᖃᕈᒪᓇᑎᑦ.

2. ᐆᒃᑑᑎᑦ ᐊᑐᕐᓗᒍ ᑲᓈᒃᓴᖓ  
  ᐆᒃᑐᕐᓗᒍ  

ᕿᓯᒃ ᓈᒻᒪᒃᓯᒃᐸᑦ, ᐆᒃᑑᑎᑎᑦ ᕿᓯᖕᒧᑦ ᐋᖅᑭᙳᐊᕐᓗᒋᑦ ᑭᓱᑯᑦᑎᖏᑦ 
ᓇᒧᙵᕐᓂᐊᕐᒪᖔᖅᐱᒋᑦ ᐃᓱᒪᒋᓗᒋᑦ.

     •    ᑲᓈᒃᓴᖓᓄᑦ ᐆᒃᑑᑏᑦ ᐱᓯᒪᔭᐃᓐᓇᕆᒋᐊᒃᓴᕐᓂᒃ ᖃᐅᔨᒋᐊᕐᓗᑎᑦ.
     •    ᐆᒃᑑᑎᑎᑦ ᖃᐅᔨᒋᐊᕐᓗᒋᑦ ᒥᖅᑯᖓ ᐊᒻᒧᖓᒐᓗᐊᕐᒪᖔᑦ  
     ᖁᒻᒧᖓᙱᒃᑲᓗᐊᕐᒪᖔᓪᓗ.
     •    ᐆᒃᑑᑎᑦ ᑎᑎᖅᓯᒪᓗᓂ ᐆᒃᑐᕐᕕᒋᓂᐊᖅᑕᕐᓂᒃ ᒥᖅᓱᕐᕕᒋᓂᐊᖅᑕᕐᓂᒡᓗ.  
     ᑎᑎᖅᓯᒪᓂᑎᑦ ᖃᐅᔨᓴᑦᑎᐊᕐᓗᒋᑦ ᓇᓗᓇᐃᑦᑎᐊᕐᓗᒋᓪᓗ.
     •    ᐆᒃᑐᓕᕐᓗᒋᑦ ᐃᐱᒃᑐᒧᑦ ᐅᓗᒧᑦ. ᐃᓚᖏᑦ ᐆᒃᑑᑎᑦ ᐊᑐᕆᐊᖃᖅᐸᒃᑐᑦ  
     ᐅᓗᕋᓛᑯᓗᖕᒥᒃ.
     •    ᐆᒃᑐᖅᐸᒡᓗᑎᑦ ᒪᒥᖓᓐᓂᑦ.
     •    ᓇᓗᓇᐃᖅᐸᒡᓗᒋᑦ ᐆᒃᑑᑎᑦ ᑎᑎᖅᓯᒪᔪᑦ (ᓲᕐᓗ ᓇᑭᑦ  
     ᒥᖅᓱᓯᒋᐊᕐᓂᐊᕐᒪᖔᖅᐱᑦ). 

3. ᒥᖅᓱᓕᕐᓗᒍ ᑲᓈᒃᓴᖓ
ᐆᒃᑐᖅᓯᒪᓕᕋᕕᒋᑦ ᑲᒥᕕᑦ ᑲᓈᒃᓴᖏᑦ, ᒥᖅᓱᑐᐃᓐᓇᕆᐊᖃᓕᖅᐳᑎᑦ. 
ᒥᖅᓱᐊᓂᒃᑯᕕᒋᑦ, ᑲᓈᖕᓄᑦ ᓈᒻᒪᖕᓂᐊᖅᑑᒃ, ᑕᖅᓯᖅᓱᕈᒪᕕᐅᒃ?

     •    ᑕᖅᓯᖅᓱᕐᓂᐊᕈᕕᒋᒃ, ᑖᒃᑯᐊ ᒥᖅᓱᖅᑳᕐᓗᒋᑦ ᑐᑭᒧᑦ ᑲᓈᒃᓴᖓᓂᒃ  
     ᒥᖅᓱᖏᓐᓂᕐᓂ. ᐆᒃᑐᑦᑎᐊᓚᐅᕐᓗᒋᑦ ᒥᖅᓱᑦᑎᐊᓕᕐᒥᕐᓗᒋᑦ. ᑕᐃᒪ  
     ᑕᖅᓴᒃᓴᖓ ᖁᓛᓄᑦ ᒥᖅᓱᓕᕐᓗᒍ.
     •    ᐆᒃᑐᖅᓯᒪᔭᑎᑦ ᑲᑎᑎᐅᕋᑐᐃᓐᓇᕐᓂᐊᕈᕕᒋᑦ ᑐᑭᒧᑐᐃᓐᓇᖅ ᒥᖅᓱᕐᓗᒋᑦ. 		
	 ᒥᖅᓱᑦᑎᐊᕋᓱᐊᕐᓗᒋᑦ ᐃᕿᑎᖅᑕᐃᓕᒪᓗᒋᑦ. 

ᖃᐅᔨᒪᒋᑦ: ᐆᒃᑑᑎᑎᑦ ᒥᖅᓱᖅᑕᑎᑦ ᑲᓈᒃᓴᖓᓄᑦ 
ᐆᒃᑐᑦᑎᐊᒃᑲᓐᓂᕆᐊᖃᑐᐃᓐᓇᕆᐊᓖᑦ. ᖃᐅᔨᒋᐊᑦᑎᐊᕐᓗᑎᑦ ᓈᒻᒪᖕᒪᖔᑕ 
ᐆᒃᑐᑦᑎᐊᒃᑲᓐᓂᕆᐊᖃᕐᒪᖔᑕᓘᓐᓃᑦ.

ᑲᓈᒃᓴᖏᑦ ᐱᔭᕇᖅᐸᑕ ᒥᖅᓱᓕᕐᓗᒍ ᐅᖏᕐᕕᒃᓴᖓ ᖁᓛᒍᑦ ᐅᖏᕐᕕᒃᓴᖓᒍᑦ. 
ᖃᓕᐹᒃᓴᑯᑖᖕᒥᒃ ᐱᕆᑎᓪᓗᒍ ᒥᖅᓱᕐᕕᒋᓗᒍ. ᑕᒪᓐᓇ ᐅᖏᕈᑎᖃᕐᕕᒋᓂᐊᖅᑕᑦ.

ᑭᖑᓪᓕᕐᒥ, ᒥᖅᑯᖃᙱᑦᑐᖅ ᕿᓯᒃ ᓇᓗᐊᖅ ᑭᐊᒃᑕᕐᓘᓐᓃᑦ/ᐃᖃᖅᑎᓘᓐᓃᑦ 
ᒥᖅᓱᓕᕐᓗᒍ ᓯᖏᕐᓂᖓᓄᑦ. ᑕᒪᓐᓇ ᐊᑐᖓᒃᓴᖓᓂᒃ ᒥᖅᓱᕐᕕᒋᓂᐊᖅᑕᑦ. 
ᐱᔭᕇᖅᐸᑦ, ᐊᑐᕐᓗᒍ ᑎᑦᑕᓖᔾᔪᑎ ᑎᑎᕐᕕᒋᓗᒍ ᐊᑐᖓᖏᖕᓄᑦ ᒥᖅᓱᕐᕕᐅᓂᐊᖅᑐᒥᒃ.

4. ᐊᑐᖓᒃᓴᖏᒃ 
ᑲᒥᒃᓴᕕᑦ ᑲᓈᖏᒃ ᐱᔭᕇᖅᓯᒪᓕᕈᕕᒋᒃ, ᐊᑐᙱᑐᐃᓐᓇᕆᐊᖃᓕᖅᐴᒃ. ᑖᒃᑯᐊ 
ᑭᖑᓪᓕᐅᑎᑕᐅᓲᑦ ᐸᓂᖅᓴᕋᐃᒻᒪᑕ.

ᓂᕈᐊᕐᓗᑎᑦ ᐊᑐᖓᒃᓴᖓᓂᒃ. ᐊᑐᖓᒃᓴᑦ ᓴᓇᓯᒪᒐᔪᖕᓂᖅᓴᐅᔪᑦ ᐅᒡᔫᑉ 
ᕿᓯᖏᓐᓂᒃ. ᐅᒡᔪᒐᔭᒃ ᕿᒥᕐᕈᑦᑎᐊᕐᓗᒍ. ᖃᑯᕈᓐᓃᖅᓯᒪᒃᐸᑦ ᖁᖅᓱᖅᐸᓪᓘᓐᓃᑦ 
ᓄᑕᐅᙱᑦᑑᕗᖅ ᐊᒻᒪ ᕿᑐᒻᒪᒐᕐᓂᖏᓪᓗᓂ ᐊᑐᖓᒃᓴᖓ. ᕿᓯᒃ ᖃᐅᔨᒋᐊᑲᐅᑎᒋᓗ, 
ᐆᒃᑐᓯᒋᐊᖏᓐᓂᕐᓂ ᐊᓯᐊᓂᒃ ᐱᒋᐊᒃᑲᓐᓂᕆᐊᖃᔾᔮᖏᓐᓇᕕᑦ.

ᑭᖑᓪᓕᕐᒥ, ᐊᑐᖓᒃᓴᖅ ᐆᒃᑐᕐᓗᒍ. ᐊᖏᓂᖓ ᓈᒻᒪᒃᑎᒋᐊᕐᓗᒍ ᑎᑎᓚᐅᕐᓗᒍ 
ᐆᒃᑐᕐᓗᒍ. ᐆᒃᑐᐊᓂᒃᑯᖕᓂ ᑎᑎᕐᕕᒋᓯᒪᔭᖓᒍᑦ ᐆᒃᑐᕐᓗᒍ.

ᐆᒃᑐᐊᓂᒃᑯᖕᓂ, ᑮᓕᕐᓗᒍ ᕿᑐᒻᒪᒃᓴᓯᒋᐊᕐᓗᒍ.

ᕿᑐᒻᒫᓂᒃᐸᑎᒃ, ᐅᖅᓱᖅᑎᕐᓗᒋᒃ ᕿᕐᓂᕐᓂᖓᒍᑦ, ᒪᒥᖓᒎᙱᑦᑐᖅ.

ᖃᐅᔨᒪᕕᑦ

ᐅᑭᐅᒃᑯᑦ, ᑕᕆᐅᕐᒥᑦ 
ᖃᓗᓯᓗᑎᑦ ᐃᒪᕐᒥᒃ 
ᐱᐅᓂᖅᐸᐅᔪᖅ 
ᑕᖅᑭᕆᒃᑎᓪᓗᒍ ᐊᑐᖓᒃᓴᓄᑦ 
ᑭᓂᑦᑏᔾᔪᑎᒃᓴᒥᒃ. 
ᐅᓕᙵᕐᔪᐊᓕᖅᐸᑦ 
ᖃᓗᓯᔪᓐᓇᖅᓯᑕᐃᓐᓇᕐᓂᐊᕋᕕᑦ 
ᐊᑐᕐᓂᐊᖅᑕᕐᓂᒃ.

ᑭᖑᓪᓕᕐᒥ, ᑭᓂᑦᑎᐊᕆᓗᒋᒃ ᑕᕆᐅᑉ ᐃᒪᖓᓂ. ᑭᓂᑉᐸᑎᒃ ᐃᒧᓗᒋᒃ ᕿᓪᓚᔪᑭᐊᕐᒧᑦ 
ᐴᕐᓗᒋᒃ ᓂᒡᓕᓇᖅᑐᖃᐅᑎᒦᑎᓪᓗᒋᒃ ᐅᓐᓄᐊᓕᒫᖅ.

ᖃᐅᒃᐸᑦ, ᐊᖑᓚᒃᑲᓐᓂᓕᕐᓗᒋᒃ ᐃᒡᓗᒃᑐᑦ ᒪᒥᖓᒍᑦ ᕿᕐᓂᕐᓂᖓᒍᓪᓗ 
ᕿᑐᒻᒪᑦᑎᐊᕐᓗᒋᒃ. ᐊᑐᖓᒃᓴᖏᒃ ᕿᑐᒻᒪᒃᐸᑎᒃ, ᑕᓯᓯᓕᕐᓗᒋᒃ ᑕᓯᐅᒃᑎᕈᑎᒧᑦ 
ᑐᑭᒧᑦ ᓴᓂᒧᓪᓗ. ᐆᒃᑑᑎᖕᓄᑦ ᐆᒃᑐᒃᑲᓐᓂᓕᕐᓗᒋᒃ. ᓇᓕᒧᑦᑎᐊᕆᐊᖃᖅᑑᒃ. 
ᐃᓚᙶᑎᒃᑲᓐᓂᕆᐊᖃᑐᐃᓐᓇᕆᐊᖃᖅᑖᒃᑭᒃ ᓈᒻᒪᒃᓯᑎᓐᓇᓱᒡᓗᒋᒃ.

ᑭᓂᑎᖅᐸᓚᐅᕐᓗᒋᒃ ᑕᓯᑎᓚᐅᕐᓗᒋᒃ ᕿᑎᓪᓗᐊᖓᒍᑦ ᑎᑎᕐᓗᒋᒃ ᓯᕗᓂᐊᒍᑦ 
ᑭᖕᒥᖃᕐᕕᒋᓂᐊᖅᑕᖓᒍᓪᓗ. ᑭᖕᒥᒃᓴᖓ ᑐᐊᓐᓂᖅᓴᐅᔭᕆᐊᓕᒃ ᓯᕗᓂᐊᓂᑦ.

5. ᑲᒥᒃᓵᒃ ᐊᑐᙱᓕᕐᓗᒋᒃ
ᐊᑐᖓᒃᓴᖏᒃ ᕿᑐᒪᓕᕐᒪᑎᒃ ᐆᒃᑐᑦᑎᐊᖅᓯᒪᓕᖅᖢᑎᒡᓗ, 
ᒥᖅᓱᑐᐃᓐᓇᕆᐊᖃᓕᖅᐹᒃᑭᒃ.

ᐊᑐᖓᒃᓴᖓ ᓯᖏᕐᓂᒃᓴᖓᓄᑦ ᒥᖅᓱᕐᓂᐊᓕᖅᑕᑦ, ᑲᓈᒃᓴᖓ ᐊᑐᖓᖓᓄᑦ 
ᑲᑎᑎᓪᓗᒍ. ᐃᓚᖓᒍᑦ ᐃᕿᑎᖅᓯᒪᔭᕆᐊᖃᕐᓂᐊᖅᑐᖅ, ᐃᕿᑎᕐᓂᐊᖅᑕᑦ 
ᑕᑭᓂᖅᓴᐅᓗᓂ ᒥᖅᓱᕐᕕᒋᓂᐊᖅᑕᕐᓄᑦ. ᐃᒡᓗᐊ ᐊᑐᖓᒃᓴᖅ ᒥᖅᓱᓕᕈᖕᓂ ᐃᒡᓗᐊ 
ᐴᖅᓯᒪᓗᒍ ᓂᒡᓕᓇᖅᑐᒃᑯᕕᖕᒦᑎᓪᓗᒍ ᐸᓂᕐᓂᐊᖏᒻᒪᑦ.

ᐊᑐᖓᒃᓴᖅ ᒥᖅᓱᕐᓂᐊᖅᑕᑦ ᖃᓂᕐᓄᑦ ᖃᐅᓯᓕᖅᑎᑉᐸᒡᓗᒍ. ᑭᓂᑦᑎᐊᖅᓯᒪᔭᕆᐊᓖᒃ 
ᓯᖏᕐᓂᒃᓴᖓᓄᑦ ᒥᖅᓱᕐᓂᐊᕐᓗᒋᒃ.

ᒥᖅᓱᓯᒋᐊᕐᓗᒋᒃ ᓴᓂᕋᖓᓂᑦ ᑎᑎᕐᕕᒋᓯᒪᔭᒃᑯᑦ. ᑲᒃᑭᓯᒍᕕᑦ ᐊᑐᖓᖓᒍᑦ 
ᕿᕐᓂᕐᓂᖓᒍᑦ ᑲᒃᑭᓯᕝᕖᑦ ᐅᖓᓯᓗᐊᙱᓪᓗᓂ ᖃᓂᓗᐊᙱᓪᓗᓂᓗ ᑭᒡᓕᖓᓄᑦ. 
ᑲᒃᑭᓯᕝᕕᒋᖅᑲᐅᔭᕐᓂᑦ ᐱᒋᐊᒃᑲᓐᓂᖅᐸᒡᓗᑎᑦ ᓇᓕᒧᒌᒃᑕᖅᑎᒋᐊᕐᓗᒋᑦ. 
ᑎᑎᕐᕕᒋᓯᒪᔭᑦ ᖃᐅᔨᓴᑦᑎᐊᕐᓗᒍ ᒥᖅᓱᕐᕕᒋᔭᕆᐊᖃᖅᑕᒃᑰᑦᑎᐊᕐᒪᖔᖅᐱᑦ. 
ᒪᓕᑦᑎᐊᙱᒃᑯᕕᐅᒃ ᑭᓗᐊᖅᑎᕐᓗᒍ ᒥᖅᓱᒃᑲᓐᓂᕆᐊᖃᕐᓂᐊᖅᑐᑎᑦ.

ᐃᕿᑎᓕᕈᕕᐅᒃ ᐊᑐᖓᒃᓴᖅ ᓯᕗᓂᐊᒍᓪᓗ ᑭᖕᒥᐊᒍᓪᓗ ᓇᓗᓇᐃᕐᓗᒋᒃ ᓇᑭᑦ 
ᐃᕿᑎᕆᓯᒋᐊᕐᓂᐊᕐᒪᖔᖅᐱᑦ ᓇᒧᓪᓗ ᓄᖅᑲᕐᓂᐊᕐᒪᖔᖅᐱᑦ. ᐃᖅᑲᐅᒪᓗᑎᑦ 
ᐊᑐᖓᒃᓵᒃ ᐊᔾᔨᒌᑦᑎᐊᕆᐊᖃᕐᓂᐊᕐᒪᑎᒃ. ᓯᕗᓪᓕᖅ ᐊᑐᖓᒃᓴᖅ ᒥᖅᓱᖅᑕᑦ 
ᐊᔾᔨᒋᑦᑎᐊᕆᐊᖃᕐᓂᐊᖅᑕᖓ ᐃᒡᓗᐊ ᒥᖅᓱᓕᕈᕕᐅᒃ.

ᐊᑐᙱᐊᓂᒃᑯᕕᒋᒃ, ᐸᓂᖅᓯᓚᐅᑲᒡᓗᒋᒃ, ᐸᓂᓗᐊᖅᑎᙱᓪᓗᒋᒃ. ᐊᑐᙱᕐᕕᒋᖅᑲᐅᔭᑦ 
ᒥᖅᓱᒃᑲᓐᓂᕆᐊᖃᕐᓂᐊᖅᑕᑦ ᐃᖅᐸᕇᒃᑯᓯᕐᓗᒋᒃ ᐱᖓᓱᓂᒃ ᑭᖕᒥᖓᓗ ᓯᕗᓂᐊᓗ 
ᐃᖅᐸᔭᑦᑐᓐᓃᖅᑎᓪᓗᒋᒃ.

ᐃᕿᑎᕐᕕᒋᓯᒪᓂᖏᑦᑎᒍᑦ ᒥᖅᓱᓕᕈᕕᒋᒃ ᑲᒃᑭᓯᓂᑎᑦ ᖃᓂᒌᒃᑎᒋᐊᕐᓗᒋᑦ 
ᐊᑕᐅᓯᐊᙱᓪᓗᒋᓪᓗ ᕿᓚᒃᐸᒡᓗᒋᑦ ᐊᑦᑐᖏᑦᑎᐊᕆᐊᕐᓗᒋᑦ ᐃᓱᖏᑦᑎᒍᑦ.

ᐃᕿᑎᖅᓯᒪᓂᖏᑦ ᒥᖅᓱᐊᓂᒃᐸᑕ, ᐊᑐᖓᖏᒃ ᑕᓯᑎᕐᓗᒋᒃ ᑕᓯᖅᑯᒻᒧᑦ. ᑕᓯᓯᕐᓂᑎᑦ 
ᐃᒡᓗᒌᖕᓄᑦ ᐊᔾᔨᒌᒃᑎᑦᑎᐊᕆᐊᕐᓗᒋᑦ ᓇᓕᒧᒌᑦᑎᐊᕐᓂᐊᕐᒪᑎᒃ.

ᐃᖅᑲᐅᒪᓗᑎᑦ

•    ᐊᑐᙱᓕᕈᕕᐅᒃ  
  ᐃᕙᓗᐃᑦ  
  ᓱᑲᑎᓗᐊᖅᑕᙱᓪᓗᒍ.
•    ᒥᖅᓱᖅᑕᑦ  
  ᖃᐃᕋᑎᒋᐊᕐᓗᒍ  
  
ᐃᒧᓪᓗᖅᓯᒪᓂᖃᕐᓂᐊᙱᒻᒪᑦ.

ᐅᖏᕈᓯᕈᓐᓇᖅᓯᕚᒃᑭᒃ!

ᑲᒻᒥᐊᓂᒃᓯᒪᓕᕋᕕᑦ ᐊᓕᖅᓯᒃᓵᒃᑭᒃ ᐱᓂᕋᒃᓵᒡᓗ ᒥᖅᓱᕈᓐᓇᖅᓯᔭᑎᑦ, ᐱᖄᓂᒃᑯᕕᑦ 
ᐊᑐᕈᓐᓇᕐᒥᔭᑎᑦ.

ᑎᑎᕋᖅᑐᑉ ᐅᖃᐅᓯᒃᓴᖏᑦ
ᒥᐊᓕ ᐋᑯᓗᒡᔫᔪᖓ. ᐸᖕᓂᖅᑑᕐᒥ ᓄᓇᕗᒻᒥ ᐃᓅᓚᐅᖅᓯᒪᔪᖓ. ᒫᓐᓇ ᐃᖃᓗᖕᓃᓕᖅᑐᖓ 
ᐊᐃᑉᐸᕋᓗ ᑏᓄᔅ ᑎᑭᕕᒃ. ᐱᖓᓱᓂᒃ ᕿᑐᕐᖓᖃᖅᑐᖓ—ᕌᐳᑦ ᓚᕆᓴᓗ, ᒫᓐᓇ 
ᓇᖕᒥᓂᖅᓱᓕᖅᑑᒃ, ᓄᑲᖅᖠᖅᐹᖁᑎᒐᓗ ᓇᔭ—ᑕᓪᓕᒪᓂᒡᓗ ᕿᑐᕐᖓᒃᓴᖃᖅᖢᖓ: ᓇᐸᑦᓯ, 
ᐃᓅᓯᖅ, ᒪᕐᕈᓕᐊᒡᓗ ᐅᓖᓯ ᐊᐃᐅᓛᓗ, ᐊᒻᒪ ᒪᓚᐃᔭ. ᑕᒪᕐᒥᒃ ᕿᑐᕐᖓᒃᓴᒃᑲ ᓇᖕᒥᓂᖅᓱᖅᑐᑦ 
ᓄᑲᖅᖠᖅᐹᖅ ᒪᓚᐃᔭ ᑕᒡᕙᑑᓕᖅᖢᓂ.

ᐃᓕᓐᓂᐊᕆᐊᓚᐅᖅᓯᒪᔪᖓ ᒍᐊᑕᓐ ᕌᐳᑦᓴᓐ ᐃᓕᓐᓂᐊᕐᕕᐊᓗᖕᒥ, ᒫᓐᓇ ᑕᐃᔭᐅᓕᖅᑐᖅ 
ᐃᓄᒃᓱᖕᒥᒃ ᐃᖃᓗᖕᓂ. ᒪᒋᐅᓪ ᓯᓚᑦᑐᖅᓴᕐᕕᒡᔪᐊᕐᒥ ᐃᓕᓴᐃᔨᐅᓂᕐᒧᑦ 
ᐃᓕᓐᓂᐊᓚᐅᖅᓯᒪᔪᖓ 1989-ᖑᑎᓪᓗᒍ. 

ᐃᓕᓴᐃᓯᒪᔪᖓ ᐊᐅᓱᐃᑦᑐᕐᒥ, ᑲᓇᑕᒥ ᖁᑦᑎᖕᓂᖅᐹᕐᒥ ᓄᓇᓕᖕᒥ, ᐃᖃᓗᖕᓂᓗ ᔫᒥ 
ᐃᓕᓐᓂᐊᕐᕕᖕᒥ. ᐃᓕᓴᐃᓯᒪᖕᒥᔪᖓ ᐃᓕᓴᐃᔨᒃᓴᓂᒃ ᐃᓕᓐᓂᐊᕈᑎᓕᕆᓂᕐᒥᒃ. ᒫᓐᓇ 
ᐃᖅᑲᓇᐃᔭᖅᑐᖓ ᓄᓇᕗᑦ ᓯᓚᑦᑐᖅᓴᕐᕕᖕᒥ ᐃᓕᓐᓂᐊᕆᐅᖅᓴᔪᓄᑦ ᐊᐅᓚᑦᑎᔨᐅᓪᓗᖓ.

ᐃᓚᒃᑲ ᐱᖃᓐᓇᕆᔭᒃᑲᓗ ᓇᔪᖅᖢᒋᑦ ᖁᕕᐊᒋᔭᒃᑲ. ᖁᕕᐊᒋᓂᖅᐹᕆᓪᓗᒍ ᒥᖅᓱᕐᓂᖅ 
ᐃᓕᓐᓂᐊᕐᓂᕐᓗ ᕿᔅᓯᕆᓂᕐᒥᒃ ᐊᔾᔨᒌᙱᑦᑐᓂᒃ ᑲᒪᒋᔭᐅᕙᖕᓂᖏᑦ. 

ᐅᖃᐅᓯᒃᓴᓪᓗᐊᑕᕋ ᑭᒃᑯᓕᒫᑦ ᐃᓐᓇᐅᓕᓗᐊᓚᐅᖅᓯᒪᙱᑦᑐᑦ ᐃᓕᓐᓂᐊᒃᑲᓐᓂᕆᐊᒃᓴᖅ 
ᓄᑖᓂᒡᓗ ᐃᓕᑦᑎᔭᕆᐊᒃᓴᖅ! 

ᑲᒥᓕᐅᕐᓗᓂ ᐱᒻᒪᕆᐅᕗᖅ ᐃᓄᐃᑦ ᐃᓕᖅᑯᓯᖕᒋᓐᓄᑦ ᐊᒻᒪᓗ ᐃᓯᒐᖕᒋᓐᓄᑦ 
ᐅᖅᑰᑎᑦᑎᔪᓐᓇᕆᓪᓗᑎᒃᑕᐅᖅ. ᐊᑯᓂᐊᓗᒃ ᐃᓄᓐᓄᑦ ᐊᑐᖅᑕᐅᓕᖅᑐᑦ. 
ᐅᖃᓕᒫᒐᕐᒥᒃ, ᑲᒥᓕᐅᒃᑲᒻᒪᕆᐊᓗᒃ ᐊᔪᕆᖅᓲᔾᔨᓂᐊᖅᑐᖅ ᑲᒥᓕᐅᕐᓂᖅᒥᒃ! 


